
Azaroaren 22a
Navarra Suma talde parlamentarioari atxikitako foru parlamentari Bernardo Ciriza Pérez jaunak idatziz erantzuteko galdera egin du (10-21/PES-00355), jakin nahi baitu zer aurrerabide egin den garraio-txartel bateratuaren ezarpenean, horretarako ibilbide-orririk ba al dagoen, eta noizko aurreikusten duen Nafarroako Gobernuak ezarriko dela txartela. Hona Nafarroako Gobernuko Lurralde Kohesiorako kontseilari Bernardo Ciriza Pérez jaunak horretaz ematen dion informazioa: Garraio eta Mugikortasun Jasangarriaren Zuzendaritza Nagusiak aztertu egin du zer aukera dagoen txartel hori eta ordezko beste ticketing sistema batzuk ezartzeko, sistema bakoitzaren ezarpen eta mantentze kostuari erreparatuta, eta kontuan hartuta hiri barneko eta hiriarteko sareen beharrak, mugak eta eskakizunak, sistema horien egungo bilakaera teknologikoa eta Iruñerriko Mankomunitateko hiri garraioko sarearekiko integraziorako edo interoperabilitaterako ahalbideak.
Aztergai horietatik abiatuta, Garraio eta Mugikortasun Jasangarriaren Zuzendaritza Nagusia lanean ari da teknologia mugikorraren erabileran oinarritutako ticketing sistema bat martxan jartzeko, halako moduan non Nafarroako Foru Komunitate osoan erabili ahalko baita, hala Administrazio honen titulartasuneko hiriarteko garraio sarean nola Iruñerriko Mankomunitatearen hiri garraioko sarean edo atxiki daitezkeen beste batzuetan, Tuterakoan, adibidez. 
Ordainketa sistema moderno horri esker, telefono mugikorraren bitartez jakin ahalko da erabiltzaileek zer ezaugarri dituzten eta nola erabiltzen duten garraio publikoa. Gainera, informazio hori baliatuta tarifa-politika zehatzak ezarri ahalko dira, garraio publikoaren erabilera sustatuko dutenak. 
Hiriarteko sareari dagokionez, ticketing sistemak bat eginen du martxan jartzekoa den Modernizazio Sistemarekin (SAE). Azken hori pausoz pauso ezartzen ari da Nafarroan, bidaiariak errepidez garraiatzeko erabilera orokorreko zerbitzu publiko erregularren emakidetan.
Sistema horrek hobetu eginen du zerbitzuaren prestazioaren kontrola, eta bihar-etzi informazioa ere emanen du ibilgailuen kokapenaz, geralekuetara iristeko falta den denboraz eta abarrez. Erabiltzaileentzako informazioa hobetzeaz gain, modernizazio sistema berriak Foru Administrazioari ahalbidetuko dio tresna teknologiko eraginkorrak edukitzea zehatz-mehatz jakin ahal izateko zenbat diren bidaiariak, zein geralekutan sartzen edo irteten diren, edo zein diren eskari handieneko zerbitzuak eta ordutegiak. Horrela, bildutako informazioa zerbitzua etengabe hobetzeko erabili ahalko da.
Hori guztia jakinarazten dizut, Nafarroako Parlamentuko Erregelamenduaren 194. artikuluan xedatutakoa betez.

